
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

EKOLOGIK MADANIYATNI YUKSALTIRISHDA 
PARLAMENT VA FUQAROLIK JAMIYATI 
HAMKORLIGI: IJTIMOIY-FALSAFIY TAHLIL
Alikulov Xusniddin Akbarovich 
Soliq oliy maktabi Ijtimoiy-gumanitar fanlar 
kafedrasi dotsenti, f.f.f.d. (PhD) 
ORCID: 0009-0003-8983-0392

Annotatsiya. Mazkur tezisda ekologik madaniyatning qadriyaviy va institutsional tabiati ijtimoiy-falsafiy 
jihatdan o‘rganilgan. Parlament va fuqarolik jamiyati hamkorligining ekologik ongni fuqarolik mas’uliyati hamda 
amaliy ishtirokka aylantirish imkoniyatlari tahlil qilingan. Milliy va xorijiy manbalar qiyosiy tahlil etilgan. Ekologik 
adolat, avlodlararo mas’uliyat va deliberativ vakillik tamoyillariga tayangan konseptual model asoslangan. 
Hamkorlikni ochiqlik, inklyuzivlik, dalillilik va teskari aloqa mezonlari asosida takomillashtirishga doir ilmiy-
amaliy takliflar ilgari surilgan.

Kalit so‘zlar: ekologik madaniyat, ekologik fuqarolik, parlament, fuqarolik jamiyati, jamoatchilik ishtiroki, 
deliberatsiya, parlament nazorati, ekologik ta’lim, ijtimoiy mas’uliyat, barqaror rivojlanish.

Abstract. This thesis examines the value-based and institutional nature of environmental culture from 
a socio-philosophical perspective. It analyzes the potential of cooperation between Parliament and civil 
society to transform environmental awareness into civic responsibility and practical participation. National and 
international sources are comparatively analyzed. A conceptual model based on the principles of environmental 
justice, intergenerational responsibility, and deliberative representation is substantiated. Scientific and practical 
proposals are put forward to improve cooperation based on the criteria of transparency, inclusiveness, evidence-
based decision-making, and feedback.

Keywords: environmental culture, ecological citizenship, Parliament, civil society, public participation, 
deliberation, parliamentary oversight, environmental education, social responsibility, sustainable development.

Аннотация. В тезисе социально-философски исследована ценностная и институциональная 
природа экологической культуры. Проанализированы возможности взаимодействия парламента и 
гражданского общества по трансформации экологического сознания в гражданскую ответственность 
и практическое участие. Проведён сравнительный анализ национальных и зарубежных источников. 
Обоснована концептуальная модель, основанная на принципах экологической справедливости, 
межпоколенческой ответственности и делиберативного представительства. Выдвинуты научно-
практические предложения по совершенствованию взаимодействия на основе критериев открытости, 
инклюзивности, доказательности и обратной связи.

Ключевые слова: экологическая культура, экологическое гражданство, парламент, гражданское 
общество, общественное участие, делиберация, парламентский контроль, экологическое образование, 
социальная ответственность, устойчивое развитие.

K I R I S H
Ekologik muammolar, avvalo, inson va tabiat munosabatlarini tartibga soluvchi qadriyatlar tizimini qayta 

ko‘rib chiqish zarurligini ko‘rsatadi. Tabiatga asosan iqtisodiy resurs sifatida yondashish ekologik zararlarning 
rivojlanish jarayonidagi ikkilamchi oqibat sifatida qabul qilinishiga olib kelishi mumkin. Ijtimoiy-falsafiy nuqtayi 
nazardan esa masala resurs yetishmovchiligidangina iborat emas: kim ekologik ne’matlardan foydalanishi, 
zarar kim zimmasiga tushishi, hozirgi avlod kelajak avlodlar nomidan qay darajada qaror qabul qilishi kabi 
adolat masalalari yuzaga chiqadi. Demak, ekologik barqarorlik texnologik modernizatsiya bilan bir qatorda 
jamiyatning tabiat, farovonlik va mas’uliyat haqidagi tasavvurlarini qayta ko‘rib chiqishni talab qiladi.

Ekologik madaniyatni maishiy tozalik yoki tejamkorlik odatlariga tenglashtirish uning mohiyatini toraytiradi. 
Madaniyat inson xulqiga ma’no beruvchi qadriyatlar, me’yorlar va institutlar birligidir; shu sababli ekologik 
madaniyat ham bilim, e’tiqod va kundalik xatti-harakatdan tashqari, fuqaroning umumiy ekologik manfaatni 
shakllantirishdagi subyektligini qamrab oladi. Bunda asosiy falsafiy ziddiyat xususiy mas’uliyat bilan ommaviy 

mas’uliyat o‘rtasida namoyon bo‘ladi: fuqaro ekologik jihatdan mas’ul xulq ko‘rsatishi mumkin, biroq u qarorlar 
mazmuniga ta’sir eta olmasa, ekologik mas’uliyat siyosiy va institutsional darajaga ko‘tarilmaydi.

O‘zbekiston Respublikasi Konstitutsiyasining 49-moddasi qulay atrof-muhit va uning holati to‘g‘risidagi 
ishonchli axborotni inson huquqi sifatida mustahkamlagan [1]. “Parlament nazorati to‘g‘risida”gi va “Jamoatchilik 
nazorati to‘g‘risida”gi qonunlar hisobdorlikning institutsional shakllarini belgilagan [2], [3]. Biroq huquqning 
mavjudligi uning ijtimoiy voqelikka aylanganini anglatmaydi. Huquqiy imkoniyat amaliy ishtirok, asoslantirilgan 
jamoatchilik fikri va davlat organlarining javob qaytarish majburiyati bilan birlashgandagina ekologik 
madaniyatning institutsional mazmuni shakllanadi.

Milliy tadqiqotlarda ekologik madaniyat ta’lim, tarbiya va mahalla bilan bog‘liq holda tahlil qilingan. S. A. 
Azamova “ekologik shaxs” shakllanishini davlat, ta’lim, oila va mahalla hamkorligi bilan asoslagan [6]; A. U. 
Ashurov mahalladagi jamoatchilik ekologik nazoratining ijtimoiy-madaniy omillarini ochib bergan [7]. Xorijiy 
adabiyotlarda ekologik fuqarolik adolat, burch va siyosiy ishtirok kategoriyalari orqali talqin qilingan [8], ekologik 
ta’lim esa bilim, kompetensiya va jamoaviy harakat birligi sifatida konseptuallashtirilgan [9]. Shunga qaramay, 
parlament vakilligi bilan fuqarolik ekologik subyektligining o‘zaro aloqasi alohida ijtimoiy-falsafiy muammo 
sifatida yetarlicha tizimlashtirilmagan.

Maqolaning maqsadi ekologik madaniyatni yuksaltirishda parlament va fuqarolik jamiyati hamkorligining 
aksiologik, legitimlikka oid va institutsional mazmunini ochishdan iborat. Tadqiqotda quyidagi savol markaziy 
o‘rin egallagan: parlamentning umumiy majburiy me’yor yaratish vakolati fuqarolik jamiyatining hayotiy tajribasi, 
tanqidiy fikri va jamoatchilik nazorati bilan qanday uyg‘unlashganda ekologik qadriyatlar deklarativ tamoyil 
sifatida qolmay, barqaror ijtimoiy amaliyotga aylanadi?

Tadqiqot nazariy-tahliliy xususiyatda olib borilgan. Manbalar 50/50 nisbatda tanlangan: yettita mahalliy 
manbaga konstitutsiyaviy va qonunchilik hujjatlari, ekologik siyosat konsepsiyalari hamda ijtimoiy-falsafiy 
tadqiqotlar; yettita xorijiy manbaga retsenziyalangan maqolalar, meta-tahlil va xalqaro tashkilotlarning birlamchi 
metodik hujjatlari kiritilgan. Tanlovda manbaning mavzuga bevosita aloqadorligi, tekshirilishi va konseptual 
yangiligi mezon qilib olingan.

Metodologik asosni dialektik, aksiologik, germenevtik, tizimli-funksional va institutsional yondashuvlar 
tashkil etgan. Dialektik tahlil ekologik huquq va burch, individual tanlov va kollektiv mas’uliyat, vakillik va bevosita 
ishtirok o‘rtasidagi ziddiyatli birlikni ochishga xizmat qilgan. Aksiologik yondashuv tabiatning qadri, ekologik 
adolat va avlodlararo mas’uliyatni baholash imkonini bergan. Germenevtik tahlil esa huquqiy me’yorlarning 
matni bilan ularning ijtimoiy mazmuni o‘rtasidagi farqni aniqlashga yo‘naltirilgan.

Normativ hujjatlar kontent-tahlili orqali “axborot”, “ishtirok”, “nazorat”, “hisobdorlik” va “ekologik ta’lim” 
kategoriyalarining o‘zaro bog‘lanishi o‘rganilgan. Xorijiy manbalar ishtirokning soni emas, uning qaror 
mazmuniga ta’siri va legitimlik hosil qilish imkoniyati nuqtayi nazaridan tahlil qilingan. Jumladan, 305 ta holatni 
qamrab olgan meta-tahlil manfaatdor tomonlar ishtirokining ekologik boshqaruv natijalariga ta’sirini baholash 
uchun daliliy asos sifatida olingan [10].

Maqolada yangi empirik so‘rov natijalari keltirilmagan. Shu sababli natijalar statistik sababiyat haqidagi 
hukm sifatida emas, normativ-huquqiy materiallar va ilmiy qarashlar sintezidan hosil qilingan konseptual 
xulosalar sifatida talqin etilgan.

T A H L I L  V A  N A T I J A L A R
Tahlil ekologik madaniyatning uch sathli tuzilishini ko‘rsatgan. Kognitiv-qadriyaviy sath ekologik bilim, 

tabiatning o‘ziga xos qadri va avlodlararo adolatni; xulqiy-amaliy sath kundalik tanlov va jamoaviy harakatni; 
institutsional-fuqarolik sathi esa axborot olish, muhokama, tashabbus va nazorat imkoniyatlarini qamrab 
olgan. Ularning birligi buzilganda bilim passiv xabardorlikka, xulq qisqa muddatli odatga, institut esa qadriyaviy 
mazmundan xoli tartibga aylangan.

Ekologik madaniyatning ichki ziddiyati “bilish” va “ta’sir eta olish” o‘rtasida aniqlangan. Tabiatga ehtiyotkor 
munosabatni anglash bilan birga, ekologik qarorlar mazmuniga ta’sir ko‘rsatish imkoniyatining mavjudligi 
shaxsning ekologik faolligini yanada to‘liq namoyon etadi. Ayni paytda jamoatchilik ishtirokisiz ishlab chiqilgan 
mukammal huquqiy norma ham ijtimoiy legitimlikka to‘liq ega bo‘lmaydi. Shundan kelib chiqib, ekologik 
madaniyat fuqaroning tabiatga munosabatigina emas, uning umumiy manfaatni muhokama qilish va asoslash 
qobiliyati sifatida talqin qilingan.

Parlamentning roli ma’muriy buyruq berishdan ko‘ra kengroq — u ekologik qadriyatlarni ommaviy me’yorga 
aylantiruvchi institut sifatida namoyon bo‘lgan. Qonun qaysi ekologik manfaat umumiy manfaat deb tan olinishini, 
parlament muhokamasi esa bu tanlovning ommaviy asoslarini belgilagan. Shu ma’noda, parlament ekologik 
siyosatning faqat huquqiy emas, ma’noviy maydonini ham shakllantirgan. Fuqarolik jamiyati bilan uzviy aloqa 
ushbu me’yorlarning hayotiy tajriba va amaliy ehtiyojlar bilan uyg‘unlashishiga xizmat qiladi.

Fuqarolik jamiyati rasmiy siyosat bilan kundalik hayot dunyosi o‘rtasidagi vositachi makon sifatida 

baholangan. Mahalla, nodavlat notijorat tashkilotlari, ilmiy hamjamiyat, ommaviy axborot vositalari va 
tashabbuskor guruhlar ekologik zararning abstrakt ko‘rsatkichlarini insoniy tajriba tiliga o‘girgan. Ularning 
falsafiy ahamiyati shundaki, ular “umumiy manfaat”ning tayyor ta’rifini qabul qilmaydi, balki kimning manfaati 
e’tibordan chetda qolganini ko‘rsatib, uni qayta muhokama qilish imkonini yaratadi.

Tadqiqot natijasida hamkorlikning to‘rt o‘lchovli normativ-deliberativ modeli asoslangan. Birinchi — normativ-
qadriyaviy o‘lchovda parlament huquq va burch chegaralarini belgilagan, fuqarolik jamiyati esa ularning adolat 
va real ehtiyojlarga muvofiqligini baholagan. Ikkinchi — deliberativ-vakillik o‘lchovida manfaatlar shunchaki 
sanab o‘tilmagan, balki dalillar orqali yuzlashtirilgan. Deliberatsiya fikr yig‘ish emas, qarorning barcha uchun 
tushunarli va tanqidga ochiq sabablarini shakllantirish jarayoni sifatida talqin qilingan.

Uchinchi — nazorat va teskari aloqa o‘lchovida parlament nazorati siyosiy-huquqiy bahoni, jamoatchilik 
monitoringi esa qarorlarning kundalik hayotdagi oqibatlarini ifodalagan. To‘rtinchi — ma’rifiy-safarbarlik 
o‘lchovida ekologik bilim tayyor axborotni qabul qilishdan umumiy muammoni anglash va birgalikda harakat 
qilishga o‘tgan. Shu asosda ekologik fuqarolik parlament va fuqarolik jamiyati o‘rtasidagi vositachi kategoriya 
sifatida aniqlangan: u huquqdan foydalanish, burchni anglash va umumiy ekologik manfaatni asoslash birligini 
bildirgan [8], [9].

O‘zbekistonda ushbu modelning huquqiy asoslari mavjudligi aniqlangan. Jamoatchilik muhokamasi, 
eshituvi, monitoringi va ekspertizasi qonunchilikda nazarda tutilgan [3]; atrof-muhitni muhofaza qilish 
konsepsiyasi strategik yo‘nalishlarni belgilagan [4]; ekologik ta’lim konsepsiyasi esa davlat va ta’lim institutlari 
hamkorligini ko‘zda tutgan [5]. Biroq institutning mavjudligi uning mazmunli ishlashiga teng emas. Ishtirok 
natijasining qarorga qay tarzda ta’sir etgani ochiqlanmasa, huquqiy shakl bilan ijtimoiy mazmun o‘rtasida uzilish 
saqlanib qoladi.

Hamkorlik sifatini baholashning besh mezoni ishlab chiqilgan: ochiqlik, inklyuzivlik, dalillilik, uzluksizlik va 
javob qaytarish. Bu mezonlar miqdoriy faollikdan ko‘ra ishtirokning ma’naviy-siyosiy sifatini ifodalagan. Xususan, 
javob qaytarish jamoatchilik fikrini eshitilgan ovozdan tan olingan dalilga aylantiradi; inklyuzivlik ekologik 
zararni ko‘proq his qiladigan, ammo manfaatlarini ifodalash imkoniyati nisbatan cheklangan guruhlarning 
umumiy muhokamadagi ishtirokini ta’minlaydi; uzluksizlik maslahatlashuv jarayonining alohida tadbirlar bilan 
cheklanmay, barqaror institutsional munosabatga aylanishiga xizmat qiladi.

Natijalar ekologik madaniyatni targ‘ibot samarasi sifatida tushunishning cheklanganligini ko‘rsatgan. 
Ekologik targ‘ibot mas’uliyatli xulqni shakllantirishga xizmat qiladi, biroq uning samaradorligi fuqarolarning 
qarorlarni muhokama qilish va ularga munosabat bildirish imkoniyatlari bilan uyg‘unlashganda yanada ortadi.

Bunday sharoitda fuqaroning mas’uliyatli xulqi shakllanishi mumkin, ammo uning faol fuqarolik va axloqiy 
ishtiroki yetarli darajada namoyon bo‘lmasligi ehtimoli mavjud. Ekologik madaniyatning haqiqiy mezoni faqat 
xulqiy intizom emas, balki umumiy manfaatni anglab, uning mazmunini ommaviy muloqotda asoslay olishdir.

Mazmunli ishtirok masalasi legitimlik kategoriyasi bilan bevosita bog‘liq. Qaror qonuniy tartibda qabul 
qilingan bo‘lishi mumkin, ammo ta’sir ko‘radigan guruhlarning dalillari eshitilmagan bo‘lsa, uning ijtimoiy 
legitimligi zaiflashadi. Ma’noli ishtirokning normativ mezonlari bo‘yicha tadqiqotlarda ham fuqaroga real ta’sir 
imkonini bermaydigan formal maslahatlashuv demokratik legitimlikni mustahkamlamasligi asoslangan [11]. Shu 
sababli parlament muhokamasi tayyor qarorni taqdim etish bilangina cheklanmay, uning asoslarini manfaatdor 
tomonlar ishtirokida takomillashtirish maydoni bo‘lishi lozim.

Newig va hammualliflarining meta-tahlili ishtirok ekologik boshqaruv natijalariga ko‘pincha ijobiy ta’sir 
ko‘rsatishini, ayniqsa, ishtirokchilarga real ta’sir imkoniyati berilganda natija barqarorroq bo‘lishini ko‘rsatgan 
[10]. Biroq bu tajribani mexanik ko‘chirish emas, uning falsafiy tamoyilini o‘zlashtirish muhim: fuqaro bilim 
manbai va dalil egasi sifatida tan olinishi kerak. Bunday yondashuv parlament vakilligiga zid emas, aksincha, 
uni jamiyatning hayotiy tajribasi bilan boyitishga xizmat qiladi.

Ekologik adolat parlament vakilligining vaqt va makon chegaralarini kengaytiradi. Ekologik zarar hududlar 
va ijtimoiy guruhlarga teng taqsimlanmaydi; kelajak avlodlar esa hozirgi siyosiy jarayonda bevosita ovozga ega 
emas. Demak, vakillik faqat bugungi saylovchining mavjud talabini ifodalashdan iborat bo‘lolmaydi. Parlament 
muhokamasi ekologik xavfga ko‘proq duch kelgan guruhlar hamda kelajak avlodlarning ifodalanmagan 
manfaatlarini ham normativ jihatdan “hozirgi” qarorga kiritishi zarur.

O‘zbekiston sharoitida mahalla kundalik ekologik tajriba bilan umumdavlat siyosatini bog‘lovchi ijtimoiy 
makon bo‘la oladi. Mahallaning ekologik monitoring, ma’rifat va muvofiqlashtirish imkoniyatlari milliy 
tadqiqotlarda asoslangan [7]. Biroq mahalla faqat qarorni tushuntiruvchi quyi bo‘g‘in sifatida qolsa, hamkorlik 
bir tomonlama tus oladi. Uning kuzatuvlari parlament eshituvlari, nazorat savollari va qonun loyihalarining ta’sir 
tahliliga kiritilganda, mahalla ekologik siyosatning bilim va baholash subyektiga aylanadi.

Ekologik ta’lim ham tayyor bilimni uzatishdan ekologik subyektni shakllantirishga o‘tishi zarur. Ekologik 
shaxsning ta’lim, oila va mahalla uyg‘unligida shakllanishi milliy tadqiqotlarda asoslangan [6]. Ushbu jarayonga 
parlamentning ochiq ma’lumotlari, eshituv materiallari va jamoatchilik monitoringi kiritilsa, ta’lim mavhum 
ekologik chaqiriqdan real fuqarolik amaliyotiga yaqinlashadi. Bunda o‘quvchi yoki talaba siyosatning tayyor 

iste’molchisi emas, muammoni dalil asosida talqin qiluvchi bo‘lajak fuqaro sifatida shakllanadi.
Raqamli platformalar ishtirok imkoniyatini kengaytiradi, lekin ko‘p fikr yig‘ilishini deliberatsiya bilan 

tenglashtirish mumkin emas. Murakkab hujjat tili, raqamli tengsizlik va teskari aloqaning yo‘qligi onlayn ishtirokni 
yangi formalizmga aylantirishi mumkin. Iqtisodiy hamkorlik va taraqqiyot tashkiloti (Organisation for Economic 
Co-operation and Development — OECD) tavsiyalarida maqsadni belgilash, manfaatdor tomonlarni aniqlash, 
mos usulni tanlash, natijani qaytarish va jarayonni baholash yaxlit sikl sifatida ko‘rsatilgan [12]. Mazkur sikl 
ekologik qonun loyihalari muhokamasiga moslashtirilganda, raqamli vosita maqsad emas, asoslantirilgan 
muloqot infratuzilmasiga aylanadi.

Parlament faoliyatini Barqaror rivojlanish maqsadlari (Sustainable Development Goals — SDGs) bilan 
uyg‘unlashtirish ekologik qadriyatlarni alohida kampaniyalardan tizimli siyosatga olib o‘tadi. Parlamentlararo 
Ittifoq qo‘llanmasida qonun loyihalarini maqsad, indikator, ta’sir va manfaatdor tomonlar nuqtayi nazaridan 
tekshirish tavsiya etilgan [13]. Orxus konvensiyasida mustahkamlangan ekologik axborotga ega bo‘lish, 
qarorlarda ishtirok etish va odil sudlovga erishish tamoyillari esa ekologik demokratiyaning o‘zaro bog‘liq 
me’yoriy uchligini ifodalagan [14].

Tadqiqotning cheklovi parlament va fuqarolik jamiyati hamkorligining amaldagi holati empirik jihatdan 
o‘lchanmaganida ko‘rinadi. Taklif etilgan model nazariy-normativ sintez mahsuli bo‘lib, keyingi tadqiqotlarda 
parlament eshituvlari, jamoatchilik muhokamalari va ekologik qarorlarning hududiy ta’siri sifat hamda miqdoriy 
usullar yordamida sinovdan o‘tkazilishi lozim.

X U L O S A  V A  T A K L I F L A R
Tahlil ekologik madaniyatni shaxsiy xulq me’yorlari yig‘indisi emas, balki tabiatning qadri, ekologik adolat, 

fuqarolik subyektligi va institutlar hisobdorligini birlashtiruvchi jamiyat sifati sifatida talqin qilish zarurligini 
ko‘rsatgan. Parlament ekologik qadriyatlarga umummajburiy mazmun bersa, fuqarolik jamiyati ushbu mazmunni 
hayotiy tajriba va tanqidiy muloqot bilan boyitadi. Ularning hamkorligini quyidagi ilmiy-amaliy yo‘nalishlarda 
rivojlantirish maqsadga muvofiq.

Birinchidan, Iqtisodiy hamkorlik va taraqqiyot tashkiloti (OECD) hamda Orxus konvensiyasi tamoyillariga 
tayangan “ekologik deliberatsiya sikli” joriy etilishi lozim. Har bir muhim ekologik qonun loyihasi bo‘yicha 
muammo va muqobil variantlar oldindan e’lon qilinishi, ta’sir ko‘radigan guruhlar ishtirokida ochiq eshituv 
o‘tkazilishi, tushgan takliflarning qabul qilinishi yoki rad etilishi yuzasidan asoslantirilgan javoblar matritsasi 
e’lon qilinishi zarur. Bu mexanizm maslahatlashuvni rasmiy tadbirdan ommaviy asoslash jarayoniga aylantiradi.

Ikkinchidan, qonun loyihalari va parlament nazorati materiallariga Barqaror rivojlanish maqsadlariga 
muvofiqlik hamda ekologik adolat ekspertizasi kiritilishi kerak. Ekspertizada qarorning atrof-muhitga umumiy 
ta’siridan tashqari, hududlar, ijtimoiy guruhlar va kelajak avlodlar manfaatlariga ta’siri ham baholanishi lozim. 
Shu tariqa parlament vakilligi bugungi ko‘pchilik manfaatini ifodalash bilangina cheklanmay, manfaatlarini 
ifodalash imkoniyati cheklangan guruhlar hamda kelajak avlodlar ehtiyojlarini ham hisobga oladi.

Uchinchidan, parlament qo‘mitalari huzurida olimlar, mahalla vakillari, nodavlat notijorat tashkilotlari va 
yoshlar ishtirokidagi doimiy ekologik fuqarolik platformalarini tashkil etish maqsadga muvofiq. Platformalar bir 
martalik maslahat organi emas, balki muammoni aniqlash, ma’lumotni tekshirish, muqobil yechimlarni baholash 
va ijroni kuzatishning uzluksiz mexanizmi sifatida ishlashi kerak. Ularning xulosalari parlament eshituvlari va 
nazorat qarorlariga ilova qilinishi lozim.

To‘rtinchidan, ekologik ochiq ma’lumotlar parlament nazorati, ta’lim va fuqarolik monitoringini bog‘laydigan 
yagona daliliy maydonga aylantirilishi zarur. Havo, suv, chiqindi va yashil hududlar haqidagi ma’lumotlar 
tushunarli formatda e’lon qilinib, oliy ta’lim muassasalari, ilmiy tashkilotlar va fuqarolik tashabbuslari tomonidan 
tekshiriladigan loyihalarda qo‘llanishi kerak. Bunday yondashuv fuqaroni tayyor axborot iste’molchisidan bilim 
yaratish va baholash subyektiga aylantiradi.

Beshinchidan, parlament va fuqarolik jamiyati hamkorligi tadbirlar soni bilan emas, ochiqlik, inklyuzivlik, 
dalillilik, uzluksizlik va javob qaytarish mezonlari bo‘yicha har yili baholanishi lozim. Natijalar ochiq hisobot 
shaklida e’lon qilinib, keyingi yilgi qonun ijodkorligi va nazorat rejasiga bog‘lanishi kerak. Mazkur mexanizm 
ekologik madaniyatning davriy targ‘ibotdan barqaror demokratik amaliyotga o‘tishiga xizmat qiladi hamda 
jamoatchilik ishtirokining amaliy ahamiyati va qarorlar mazmuniga ta’sirini oshiradi.

